
Seduta tas-16 ta' Settembru, 2014 

Citazzjoni Numru. 2386/1998/1 

 

 

Carmelo sive Charles Bartolo f’ismu propju u bhala mandatarju ta’ hutu l-imsefrin 

Agostino sive Winston Bartolo, Salvatore Bartolo  u b’digriet tat-28 ta’ Gunju 

2010 il-qorti ordnat li l-kawza titkompla fil-persuna ta’ Joseph Stanley Bartolo, 

Monica Maria Bartolo u Glorianna Bartolo minflok Salvatore Bartolo li miet fil-

mori tal-kawza, u John Bartolo u fis-seduta tal-31 ta’ Jannar 2000 deher 

Agostino Bartolo personalment u assuma l-atti 

 

 

Vs 

 

 

Paola Bartolo, Maria Bartolo, Doris Cuschieri, Emanuel Bartolo u Joseph Bartolo 

lkoll ahwa Bartolo 

Permezz ta’ citazzjoni prezentata fis-17 ta’ Novembru 1998 l-atturi ppremettew li:- 

 

Fit-13 ta’ Ottubru 1981 mietet Angela Bartolo, omm il-kontendenti. Fis-27 ta’ Gunju 1984 

miet Joseph Bartolo, missier il-kontendenti. B’testment unica charta tat-22 ta’ April 1980 fl-

atti tan-nutar Dr Angelo Vella, Joseph u Angela konjugi Bartolo nnominaw lill-ulidhom bhala 

werrieta taghhom fi kwoti ndaqs; 

 

L-atturi ma jridux jibqghu fi stat ta’ komunjoni; 

 

Talbu ghalhekk sabiex il-qorti:- 

 

1. Tillikwida l-komunjoni tal-akkwisti li tezisti bejn il-konjugi Joseph u Angela 
konjugi Bartolo billi tiddikjara li tikkonsisti fis-sustanzi li jirrizultaw waqt is-
smiegh tal-kawza. 

2. Taqsam il-komunjoni tal-akkwisti f’zewg partijiet li wahda minnhom tigi 
assenjata lill-assi partikolari ta’ Joseph Bartolo u l-ohra lill-assi partikolari ta’ 
Angela Bartolo. 

3. Tillikwida l-assi partikolari ta’ Joseph Bartolo billi tiddikjara li jikkonsistu f’nofs 
l-attiv tal-komunjoni tal-akkwisti u f’dawk is-sostanzi l-ohra li jirrizultaw waqt 
it-trattazzjoni. 

4. Taqsam l-assi ta’ Joseph Bartolo f’disa’ porzjonijiet ugwali, liema porzjonijiet 
jigu assenjati lil kull wiehed mill-kontendenti ahwa Bartolo bix-xorti. 

5. Tillikwida l-assi partikolari ta’ Angela Bartolo billi tiddikjara li jikkonsistu f’nofs 
l-attiv tal-komunjoni tal-akkwisti u f’dawk l-affarijiet li jirrizultaw waqt it-
trattazzjoni. 

6. Taqsam l-assi partikolari ta’ Angela Bartolo f’disa’ porzjonijiet ugwali, liema 
porzjonijiet jigu assenjati lil kull wiehed mill-kontendenti ahwa Bartolo bix-
xorti. 

7. Tinnomina periti ghall-finijiet tal-likwidazzjoni u divizjoni fuq imsemmija. 
8. Tinnomina nutar sabiex jippubblika l-att ta’ divizjoni fil-gurnata u hin u lok li 

jigi ordnat mill-qorti, u kuraturi deputati sabiex jirraprezentaw l-eventwali 
kontumaci. 

 

Permezz ta’ nota ta’ l-eccezzjonijiet prezentata fil-15 ta’ April 1999 (fol. 37) il-konvenuti qalu 

li ma jopponux ghall-qsim tal-wirt tal-genituri diment li jigi rispettat dak li pprovdew fit-

testment.  

Din il-kawza titratta l-qsim tal-wirt ta’ Joseph [miet fis-27 ta’ Gunju 1984] u Angela [mietet 

fit-13 ta’ Ottubru 1981] konjugi Bartolo. Skond testment unica charta tat-22 ta’ April 1980 it-

testaturi pprovdew: 

 

i. Fit-Tieni Artikolu – hallew lil xulxin l-uzu u uzufrutt tal-gid kollu taghhom; 
ii. Fit-Tielet Artikolu – Prelegat lil Paola u Maria ahwa Bartolo l-fond numru 

43, Triq San Pawl, San Pawl il-Bahar. 
iii. Ir-Raba’ Artikolu – Prelegat lil Salvatore, Agostino, John u Carmelo ahwa 

Bartolo l-ishma fil-kumpannija Nahla Investments Limited. 
iv. Il-Hames Artikolu – Prelegat lil Joseph Bartolo l-fond ta’ abitazzjoni numru 

578, Triq San Pawl, San Pawl il-Bahar u hanut anness mieghu u garaxx. 
Jinghad ukoll li l-prelegat jinkludu l-mobbli bl-eccezzjoni “….. tad-deheb, 
fidda, hagar prezzjuz, flus kontanti, cedoli, kotba tal-bank, oggetti ohra 
rapprezentanti flus u l-merkanzija kollha konnessa mal-hanut fuq 
imsemmi”. Dan soggett ghad-dritt ta’ uzu u abitazzjoni favur Paola u Maria 
Bartolo.  

v. Is-Sitt Artikolu – Lil Paolina, Maria u Joseph Bartolo il-merkanzija li hemm 
fil-hanut. 

vi. Is-Seba’ Artikolu – Dritt ta’ lokazzjoni ta’ mahzen numru 1, Triq it-Torri, 
San Pawl il-Bahar. 

vii. Ghaxar Artikolu – B’eredi universali hallew lid-disa’ wliedhom Joseph, Paola, 
Maria, Salvatore, Agostino, John, Carmelo, Emmanuele u Doris. 

 

Il-kontendenti huma wliedhom. Mill-atti jirrizulta li hemm qbil li:- 

 

1. Il-wirt tal-genituri hu regolat minn testment unica charta tat-22 ta’ April 1980. 
2. Ghandha ssir l-immissjoni fil-pussess tal-prelegati mhollija mill-genituri. 
3. L-art li hemm fix-Xemxija b’kejl ta’ cirka 12,583 metri kwadri hi proprjeta’ tal-

kumpannija Nahla Investments Limited u saret stima tal-valur taghha mill-
perit tekniku Alan Saliba (ara rapport a fol. 325). 

4. Is-sub-diretti dominji fuq art maghrufa bhala tax-Xatt jew tal-Hofra, Xemxija, 
San Pawl il-Bahar jibqghu komuni. Jirrizulta li fil-kors tal-process ma setax jigi 
identifikat liema partijiet mill-art kellhom is-subcens mifdi. 

5. Il-fond numru 43, Main Street, San Pawl il-Bahar thalla bi prelegat lil Paola u 
Maria ahwa Bartolo. 

6. Il-fond  548, Main Street, San Pawl il-Bahar thalla bi prelegat lil Joseph 
Bartolo. 

7. L-ghamara thalliet bi prelegat lil Paola u Maria ahwa Bartolo. 
8. Deheb jikkonsisti f’zewg gizirani u zewg icrieket. Ghalkemm dwar din il-

vertenza l-partijiet ma kienux qeghdin jaqblu, eventwalment l-atturi accettaw 
li kull ma kien hemm kienu dawn l-oggetti (ara paragrafu 7 tan-nota ta’ 
sottomissjonjiet tal-atturi). 

Hemm imbaghad kwistjoni dwar: 

 

1. Flus kontanti fid-dar – L-atturi qalu li hemm is-somma ta’ cirka Lm7,000. 
F’dan ir-rigward ghamlu riferenza ghal dak li xehedu Paola Bartolo u Maria 
Bartolo fil-kawza Charles Bartolo proprio et nomine vs Joseph Bartolo 
(1948/2000JRM): 
 
Paola Bartolo qalet – “Qed nigi mistoqsija nghid x’tip ta’ xogholijiet ghamilt 
id-dar biex irrangajtha ftit, nghid illi ghamilna kamra tal-banju gdida, tejjibna 
jigifieri fuq dik li kien hemm hekk, ghamilna xi tibjid, biddilna l-ghamara tal-
kcina u ghamilna kcina gdida. Dana bejn wiehed u iehor bhala flus kien hemm 
xi sebat elef lira (Lm7,000) meta gie nieqes missieri” (fol. 250). 
 
Maria Bartolo qalet – “Jien nghid li dwar flus id-dar kien hemm xi sebat elef 
lira (Lm7,000) u bil-kunsens ta’ missieri bdejna naghmlu xi bdil fid-dar. 
Sakemm gie nieqes missieri bdejna nghamlu xi bdil fid-dar. Sakemm gie 
nieqes missieri x-xogholijiet kollha li kellhom isiru kienu lesti kollha. Fiz-zmien 
li kienu qed isiru dawn ix-xogholijiet hija Charlie kien qieghed ighix maghna, 
infatti pjuttost konna tellajna kamra ghaliha minhabba li ma kellnix 
kumditajiet bizzejjed” (fol. 214). 
 
Min-nota ta’ sottomissjonijiet tal-konvenuti jidher li jaccettaw li kien hemm is-
somma ta’ Lm7,000 u li ntuzat sabiex saru xogholijiet fid-dar. Il-qorti fehemet 
li dan huwa l-fond numru 548, Main Street, San Pawl il-Bahar li thalla bi 
prelegat lil Joseph Bartolo.  
 
L-atturi ma taw l-ebda rendikont dettaljat tax-xogholijiet li suppost saru. 
Taraha wkoll difficli temmen li meta kien ghadu haj il-missier intefqet somma 
hekk gholja biex inbidlet kcina u kamra tal-banju u sar tibjid. Ghalhekk is-
somma ta’ Lm7,000 ser tigi nkluza fil-gid li jrid jinqasam. 

 

2. Flus f’kontijiet bankarji – F’nota pprezentata fit-12 ta’ Settembru 2002 
(fol. 66) il-konvenuti spjegaw li: 
 
“1. Originarjament kien hemm zewg kontijiet ma’ Mid Med Bank Ltd, it-tnejn 
intestati f’isem Mr & Mrs Giuseppe Bartolo; wiehed kont numru L176020 fl-
ammont ta’ Lm2,000, li inghalaq fit-2 ta’ Marzu 1984 u l-iehor kont numru 
L146856 fl-ammont ta’ Lm500 li ukoll inghalaq fit-2 ta’ Marzu 1984 
(Dokumenti A u B). 
 
Fl-istess data infethu zewg kontijiet ohra ma’ l-istess bank; wiehed kont 
numru L211732 fl-ammont ta’ Lm1,250 intestat f’isem Mr Joseph Bartolo of 
late Winston u l-iehor kont numru L211733 fl-ammont ta’ Lm1,250 intestat 
f’isem The heirs of the late Mrs Angela Bartolo (Dokumenti C u D). 

Iz-zewg kontijiet inghalqu u l-import relattiv gie zbankat rispettivament fid-19 
ta’ Frar 1986 u fit-8 ta’ Novembru 1985. 
 
Ghal dak li jirrigwarda il-Current Account numru 6411044582 li issemma fin-
Nota ta’ l-attur pro et nomine, l-esponenti ma ghandhom ebda informazzjoni 
jew dokumenti dwarhom.” (fol. 66). 
 
Dak dikjarat fin-nota hu konfermat fid-dokumenti mehmuzin maghha (fol. 67-
70) u fid-denunzji ta’ proprjeta taxxabbli tal-genituri (fol. 19 u 21). Ghalkemm 
fil-kawza 1948/2000JRM Charles Bartolo xehed li meta mietet l-omm kien 
hemm is-somma ta’ Lm7,000 il-bank, il-kelma tieghu m’hijiex bizzejjed. 
Kellhom iressqu rapprezentant tal-bank. 
 
Joseph Bartolo xehed li bil-flus li kien hemm il-bank kien hallas it-taxxa ta’ 
successjoni tal-genituri. Jirrizulta li fit-28 ta’ Lulju 1982 thallset is-somma ta’ 
Lm3,089 taxxa ta’ successjoni fir-rigward tal-wirt ta’ Angela Bartolo filwaqt li 
fit-3 ta’ Jannar 1985 thallset is-somma ta’ Lm1,152 fir-rigward tal-wirt ta’ 
Joseph Bartolo (fol. 108). Ir-ricevuti nhargu f’isem il-konvenut Joseph Bartolo. 
Il-qorti taccetta li l-flus li kien hemm il-bank intuzaw ghal dan il-ghan. Inoltre 
fuq bazi ta’ probabilita billi l-kontijiet kienu ntestati f’isem l-eredi ta’ Angela 
Bartolo (fol. 70) u f’isem missier il-kontendenti (fol. 69), gew sbankati minn 
Joseph Bartolo bl-awtorizazzjoni ta’ hutu.  

 

3. Qbiela ta’ raba’ fil-Pwales u Mizieb, razzett bi qbiela gewwa l-
Pwales, limiti San Pawl il-Bahar u nofs indiviz tal-gherien fil-Pwales, 
limiti San Pawl il-Bahar -  
 
Jidher li r-raba’ hi registrata f’isem Paola u Maria Bartolo bhala inkwilini. 
M’hemmx qbil dwar kif sar dan. Joseph Bartolo qal li dan sar wara l-mewt ta’ 
missierhom bi qbil mal-ahwa. Carmelo Bartolo jikkontesta tali fatt. 
 
Fil-kors tal-gbir tal-provi: 
 
(a) ma giex identifikat fejn ezatt qeghda din ir-raba’ u l-gherien; 
(b) irrizulta li m’hemmx qbil dwar id-daqs tar-raba’. Filwaqt li l-atturi jsemmu 

30 tomna, il-konvenut Joseph Bartolo semma xi 20 tomna (ara 
deposizzjoni fir-rikors 1948/2000 [fol. 193 et seq]); 

(c) ma rrizultax il-qbiela li tithallas; 
(d) Joseph Bartolo xehed fir-rikors 1948/2000 li kien xtara parti minn din ir-

raba’. Provi dokumentarji ma ngiebux. 
 

F’nota li l-konvenuti pprezentaw fit-12 ta’ Dicembru 2000 (fol. 48), iddikjaraw: 
 
“4. Tezisti l-qbiela imsemmija bhala item 4 u r-razzett imsemmi 
bhala Item 5 ta’ l-Immobbli. Il-kejl ta’ cirka 30 tomna pero’ ghandu 
jgi vverifikat”. 

Nota li giet prezentata bi twegiba ghal dik li pprezentaw l-atturi fis-26 ta’ 
Mejju 2000 (fol. 43) dwar il-konsistenza tal-assi ereditarji ta’ Joseph u Angela 
konjugi Bartolo. F’dik in-nota l-atturi nkludew fil-lista ta’ immobbli: “4. Qbiela 
ta’ raba’ fil-Pwales u fil-Mizieb ta’ cirka 30 tomna”. 
 
Imbaghad f’nota li l-konvenuti pprezentaw fl-4 ta’ Jannar 2011 (fol. 325) qalu: 
 
“A rigward il-qbiela ta’ raba’ fil-Pwales u fil-Mizieb, jinghad illi fil-prezent it-
titolu ta’ qbiela jispetta esklussivament lill-konvenuti Paola u Maria Bartolo; it-
trasferiment f’isimhom sar bil-kunsens tal-partijiet kontendenti l-ohra kollha. 
Inoltre, il-kejl ta’ tletin (30) tomna dikjarat mill-atturi ma huwiex preciz. 
 
F’kull kaz, u bla pregudizzju ghal premess, dawk fost il-partijiet kontendenti li 
huma msefrin, qatt ma setghu kienu intitolati ghal xi titolu ta’ qbiela”. 
 
M’hemmx prova li fil-mori tal-kawza l-atturi kienu taw il-kunsens taghhom 
sabiex il-kirja ddur favur Paola u Maria. Fin-nota ta’ sottomissjonijiet il-
konvenuti semmew li l-konvenuti m’ghandhomx drittijiet fuq il-kirja, u nvokaw 
id-definizzjoni ta’ inkwilin li hemm fil-Kap. 199. Dan jikkontradici ma’ dak li 
qalu fin-nota ta’ 12 ta’ Dicembru 2000 (fol. 48). Gialadarba f’dik in-nota l-
atturi hadu posizzjoni, dikjarazzjonijiet li saru wara u li huma kontradittorji ser 
jigu skartati. Rilevanti wkoll li fil-kawza 1948/2000 il-konvenut Joseph Bartolo 
pprezenta man-nota ta’ l-eccezzjonijiet (15 ta’ Jannar 2001 a fol. 264) 
rendikont li qal li jirrelata ghad-dhul mill-amministrazzjoni tal-gid tal-genituri 
(fol. 264-275). Ir-rendikont jinkludi dhul dwar il-Pwales, li l-qorti tifhem li 
qeghda tirreferi ghar-raba’ in kwistjoni. Tant hu hekk li fiha jissemma d-dhul 
ta’ certu Frans, li Joseph Bartolo qal li kien il-bidwi li mieghu missieru ghamel 
ftehim (ara desposizzjoni tat-3 ta’ April 2001 fil-kawza 1948/00 a fol. 193). 
Mela hu evidenti li wkoll f’dak iz-zmien il-konvenut Joseph Bartolo kien 
qieghed iqies li l-kirja tar-raba’ kellhom dritt fuqha l-werrieta kollha tal-
genituri. 

 

Il-konvenuti qalu li kien hemm qbil bejn l-ahwa li d-dhul minn ftehim li ghamel 
missierhom ma’ bidwi jittiehed minn huthom Paola u Maria peress li kienu 
xebbiet. L-atturi ma jaqblux. Dwar dan l-aspett hemm provi konfliggenti. 
Gialadarba hadd mill-atturi ma ddikjara li ta xi kunsens f’dan is-sens allura l-
ahwa Paola u Maria Bartolo jridu jhallsuhom sehem minn dak li rcevew minn 
meta miet missierhom. M’huwiex bizzejjed li l-konvenuti qalu li kien sar dak il-
ftehim. Hu veru li qabel il-kawza 1948/20001 ma gewx proposti proceduri 
gudizzjarji sabiex l-atturi jircievu sehemhom minn dan id-dhul li kien ilu jsehh 
mis-sena 1984, pero’ l-qorti ma tqiesx li din hi prova bizzejjed b’sahhitha biex 
twassalha tikkonkludi li kien hemm qbil tal-werrieta kollha li d-dhul jiehduh 
Paola u Maria Bartolo. Jekk kien hemm tali ftehim, x’inhi r-raguni li fir-

                                                           
1 Dik il-kawza kienet prezentata fit-22 ta’ Settembru 2000 (fol. 246) u fiha l-attur talbu lill-konvenut 

Joseph Bartolo sabiex jaghti rendikont tal-amministrazzjoni tal-gid li jifforma parti mill-wirt tal-genituri 
tal-kontendenti. 

rendikont li pprezenta Joseph Bartolo fil-kawza 1948/2000 jissemma li parti 
mid-dhul mill-art tal-Pwales kien ghal ‘Joe’ (li l-qorti tifhem li hu l-konvenut 
Joseph Bartolo) ? Domanda li fl-atti m’hemmx twegiba ghaliha. Dan apparti li 
Paola Bartolo, xehedet fil-kawza 1948/2000 f’seduta tas-26 ta’ Gunju 2001 
(fol. 209), ma ghamlet l-ebda riferenza ghal xi ftehim li suppost sar ma’ hutha 
biex hi u ohtha jzommu l-qliegh biex ikollhom biex ighixu. F’dan l-istat ta’ 
incertezza l-qorti ma tistax tikkonkludi li l-verzjoni li ta Joseph Bartolo hi l-
verita’. 
 
Paola Bartolo qalet li kull sena jircievu cirka Lm500 (fol. 210). Il-missier miet 
fis-27 ta’ Gunju 1984. Dikjarazzjoni li hi ghal kollox kontradetta mit-taghrif li 
ta l-konvenut Joseph Bartolo fil-kawza 1948/2000 (fol. 268-275) li hu evidenti 
li jiehu hsieb l-affarijiet ta’ hutu l-bniet. Minn dak it-taghrif jirrizulta li bhala 
dhul li hadu Paola u Maria Bartolo bejn 1985 u 1999 hu ta’ Lm22,961.11. 
Minn dan id-dhul l-atturi ghandhom jircievu Lm2,551.24 (€5,942.78) kull 
wiehed. Hemm ukoll dhul li Joseph Bartolo jidher li ha hu, ghallinqas kif 
dikjarat fir-rendikont. Ghall-istess perjodu jirrizulta li ha Lm11,480.56 
(€26,742.51) cjoe’ hi dovuta s-somma ta’ Lm1,275.62 (€2,971.39) ghal 
kull wiehed mill-atturi (erbgha b’kollox). 

 

Hemm hmistax-il sena ohra li m’huwiex maghruf x’kien id-dhul. Jibqa’ 
mpregudikat id-dritt tal-atturi ghas-snin ta’ wara. L-imghax ikun dovut mil-lum 
peress li s-somma qeghda tigi likwidata permezz ta’ din is-sentenza. Fir-
rigward tal-konvenuti l-ohra m’hijex ser tigi likwidata somma peress li hu 
evidenti li Joseph, Emanuel u Doris m’humiex jippretendu sehemhom mis-
somma li kienu qeghdin jircievu huthom Paola u Maria. 
 
B’riferenza ghar-ragunament li ghamlu l-atturi fir-rigward ta’ dhul iehor li jsir 
minn gbejniet li t-terz jimmanifattura min-naghag li jrabbi fir-razzett, 
m’hemmx prova ta’ dan. Ghalhekk dawn huma biss kongetturi.  
 
Dwar ir-raba’ u r-razzett ma nghatax taghrif ezatt dwar il-konsistenza 
taghhom. Il-qorti ser tordna li l-qbiela tibqa’ komuni bejn il-kontendenti iktar u 
iktar mehud in konsiderazzjoni li jidher li l-ftehim li missierhom kien ghamel 
mat-terz (Caruana) jidher li ghadu fis-sehh. 
 
M’hemmx taghrif dwar l-gherien bhal min qieghed juzahom u x’kera qeghda 
tithallas. 

 

4. Kreditu fil-konfront ta’ Nahla Investments Limited – L-atturi qalu li 
dawn ghandhom jirrizultaw mill-konteggi tal-kumpannija (fol. 383). Il-
konvenuti qalu li “… dawn huma dawk li jirrizultaw mill-audited accounts ta’ l-
istess socjeta u jispettaw lil dawk illi jidhru bhala kredituri fl-istess accounts. 
Dawn l-accounts gew esebiti mill-istess konvenuti permezz ta’ nota tat-12 ta’ 
Settembru 2001” (fol. 390). Il-qorti tosserva: 

(a) Fl-accounts tas-sena 1996 tissemma c-cifra ta’ Lm12,835 izda ma 
jinghadx min huma l-kredituri. Fl-accounts tas-sena 2001 jissemmew 
trade creditors fl-ammont ta’ Lm16,839. Il-qorti ma tifhimx ghal x’hiex 
qeghdin jirreferu peress li ma jirrizultax li din il-kumpannija kienet 
tinnegozja. Hemm ukoll Shareholder’s Loan fl-ammont ta’ Lm18,000 (fol. 
96).  

(b) F’dokument mehmuz mad-denunzja tal-omm jinghad li l-art proprjeta ta’ 
Nahla Investments Limited kienet inxtrat b’debitu ta’ Lm18,000 pagabbli 
b’imghax ta’ 4% fis-sena fi zmien sitt snin mid-data tal-kuntratt ta’ 
akkwist. Proprjeta li giet akkwistata minghand id-decujus (fol. 25). 
M’huwiex car jekk dan id-dejn kienx thallas. 

 

In vista li dwar dan m’hemmx provi cari l-qorti m’hijiex f’posizzjoni li taghti xi 

ordnijiet. Jekk jezisti xi kreditu favur il-werrieta ta’ Joseph u Angela Bartolo, dan 

jibqa’ mpregudikat. 

 

Deheb. 

 

Dawn huma zewg gizirani u zewgt icrieket. Il-qorti ser tordna li fi zmien tletin (30) jum 

mil-lum jigu pprezentati permezz ta’ cedola ta’ depozitu u mbaghad jinbieghu b’irkant 

wara li ssir stima taghhom. 

 

 

 

 

Proprjeta’ ta’ Nahla Investments Limited. 

 

Fir-rigward tal-immobbli proprjeta ta’ Nahla Investments Limited li tidher fil-pjanta AS2 

(fol. 347) mehmuza mar-rapport tal-perit tekniku, ma jista’ jinghata l-ebda 

provvediment. Il-kumpannija m’hijiex parti ghal din il-kawza. Il-hatra ta’ perit tekniku 

saret bla bzonn. Waqt is-seduta tal-11 ta’ Jannar 2011 inghad hekk:- 

 

“Il-partijiet jaqblu li jinhatar perit sabiex jaghmel pjan ta’ qasma ta’ proprjeta fil-

Pwales li hija amministrata minn Nahla Limited u jaqblu wkoll fuq il-hatra tal-AIC Alan 

Saliba. 

Il-qorti tilqa’ t-talba, tahtar lill-AIC Alan Saliba ghal dan il-ghan b’dan illi l-ispejjez 

jinqasmu bejn il-partijiet skond l-ishma rispettivi taghhom” (enfazi tal-qorti). 

 

Gialadarba kien hemm qbil mill-partijiet li jigi nkarigat il-perit Saliba, l-ispejjez konnessi 

mar-rapport ghandhom jaghmlu tajjeb ghaliha il-kontendenti f’sehem ugwali bejniethom. 

 

Ghal dawn il-motivi l-qorti tiddeciedi l-kawza billi:- 

 

1. Tiddikjara li l-gid tal-wirt jikkonsisti fl-affarijiet li jissemmew hawn 
fuq. 

2. Tordna lill-konvenuti sabiex fi zmien tletin mil-lum jiddepozitaw fil-
qorti l-oggetti tad-deheb fuq imsemmija u tordna li dawn jinbieghu 
bl-irkant wara li ssir stima taghhom u f’data u hin li ghad iridu jigu 
appuntati wara talba ta’ xi parti. 

3. Tikkundanna lill-konvenuti: 
(a) Paola u Maria Bartolo sabiex ihallsu lil kull wiehed mill-atturi 

(erbgha b’kollox) s-somma ta’ Lm2,551.24 (€5,942.78) kull 
wiehed, bl-imghax mil-lum, bhala sehemhom mid-dhul mir-
raba’ tal-Pwales. 

(b) Tikkundanna lill-konvenut Joseph Bartolo sabiex ihallas lil kull 
wiehed mill-atturi (erbgha b’kollox) is-somma ta’ Lm1,275.62 
(€2,971.39), bl-imghax mil-lum, bhala sehemhom mid-dhul 
mir-raba’ tal-Pwales. 

Tibqa’ mpregudikati kull pretensjoni li jista’ ghandhom l-atturi ghall-

perjodu mis-sena 2000. 

4. Tikkundanna lill-ahwa Paola u Maria Bartolo sabiex ihallsu lil kull 
wiehed minn huthom is-somma ta’ elf tmien mija u hdax-il ewro u 
erbgha u sebghin centezmu (€1,811.74), bl-imghax mil-lum bhala 
sehemhom mill-flus li kien hemm fid-dar tal-genituri. 

5. Ghal dak li jikkoncerna l-immissjoni fil-pussess tal-legati, hemm qbil 
li dan isir. M’hemmx talba ad hoc li titratta dan il-punt. Il-partijiet 
jistghu facilment ighaddu biex jiehdu hsieb li ssir l-immissjoni fil-
pussess gialadarba m’hemmx kontestazzjoni dwar l-istess. 

6. Jibqghu mpregudikati l-materji li jirrelataw ghal:- 
(a) Allegat kreditu kontra Nahla Investments Limited u proprjeta 

li ghandha l-istess kumpannija. 
(b) Qsim tal-kirja tal-art tal-Pwales u Mizieb, razzett u gherien; 
(c) Qsim ta’ sub-dirett dominju fuq art tax-Xatt jew tal-Hofra, 

Xemxija, San Pawl il-Bahar. 
 

Spejjez jinqasmu f’sehem ugwali bejn il-partijiet fis-sens li kull parti taghmel 

tajjeb ghal 1/9 mill-ispejjez. 

